
ЛИСОНИЙ ШАХС ТИПЛАРИНИ АЖРАТИШ ПРИНЦИПЛАРИ
Ниязова Дилбар Холтемировна
Қарши давлат университети
катта ўқитувчи
Аннотация: Ушбу мақола нутқий жараёнга таъсир кўрсатувчи омиллар ва
уларнинг ўзига хос жиҳатларини ёритишга қаратилган бўлиб, мақолада тил орқали
инсонларнинг шахсий сифатларини кўрсатувчи омиллар масаласига эътибор берилган.
Калит сўзлар: лисоний шахс, лисоний қобилият, лисоний онг, шахсий сифатлар.
Аннотация: В этой статье описаны факторы, влияющие на коммуникативный
процесс и их особенности, а также подчеркнуты факторы, влияющие на личные качества
людей через язык.
Ключевые слова: человек, способность к лосьону, сознание, личностные качества
Abstract: This article outlines the factors influencing on communicative proccess and their
pecularities as well as their stressed the factors which impect on personal qualities of individuals
through language
Key words: peson, lotion ability, conciosseness, personal qualities
Лисоний шахс типлари ўрганилаётган нутқ (матн) асосида белгиланар экан,
нутқда ўз изини қолдирган шахсга хос хусусиятлар лисоний шахс типларини
белгилашда муҳим роль ўйнайди. Масалан, бошлиқ, раҳбарлар нутқи лисоний
шахснинг ижтимоий мавқеига кўра типини ҳосил қилса, ўқитувчи ёки депутатнинг
нутқи лисоний шахснинг касб-кори, машғулотига кўра типини ҳосил қилади.
П.О.Афанасьев ўқувчилар ёзган иншо матнини таҳлил қилиш орқали тавсиф
берувчи, кузатувчи, ҳис қилувчи, ўқимишли ўқувчи шахс типларини ажратган.[3]
Англашиладики, нутқ эгасининг шахс сифатидаги белгилари асосида лисоний
шахсни турли типларга ажратиш мумкин.
В.И.Карасик тилшуносликда лисоний шахс типларининг 2 аспектда
фарқланиб келинаётганлиги ҳақида маълумот берган. У тадқиқ предмети билан
боғлиқ ҳолда ё шахс нуқтаи назаридан (этнокультурологик, социологик ва
психологик типлар) ёки тил жиҳатдан (нутқнинг маданийлиги, тилнинг
меъёрлигига кўра лисоний шахс типлари)
лисоний шахс типларининг
ажратилаётганлигини қайд этган.[1,21]
Ўзбек тили эгалари яратган матнлар таҳлили асосида бу тилга хос лисоний
шахснинг қуйидаги типларини ажратиш мумкин:
I. Нутқ эгаларининг шахс сифатларига кўра лисоний шахс типлари:
1. Ижтимоийлик белгисига кўра лисоний шахс типлари.
2. Ёш белгисига кўра лисоний шахс типлари.
3. Гендер белгисига кўра лисоний шахс типлари.
4. Миллатига кўра лисоний шахс типлари.
5. Қайси тил вакили эканлигига кўра лисоний шахс типлари.

6. Диалектал белгисига кўра лисоний шахс типлари.
II. Якка шахс ёки жамоа нутқини англатишига кўра лисоний шахс
типлари:
1. Индивидуал лисоний шахс типи.
2. Жамоани акс эттирувчи лисоний шахс типи.
Тил эгаларининг нутқи
Тил эгаларининг ижтимоийлик белгиси кенг тушунча бўлиб, уларнинг
ижтимоий мақоми, ижтимоий вазифаси ва ижтимоий позицияси кабиларни
қамраб олади. Қ.Расуловнинг фикрича,
ижтимоий мақом атамаси маълум
ижтимоий тизим қонуниятларига хос позиция билан боғлиқ ҳолда социумнинг
юқори (ҳукмрон) ёки қуйи (тобе) ҳуқуқийлик даражасини ифодаловчи белгиларига
нисбатан қўлланилади. Ижтимоий вазифа атамаси ўз ўрнида социумнинг касбидан
келиб чиқадиган тегишли ижтимоий гуруҳ талаблари тақозо қиладиган мажбурият
белгисини ифодалайди. Ижтимоий позиция атамаси эса социумнинг коммуникатив
актдаги ижтимоий статус ва ижтимоий вазифа таъсирида эгаллайдиган ўрнини
кўрсатиб беради. Коммуникантларнинг ижтимоий ҳуқуқи, ижтимоий вазифаси ва
коммуникатив актда эгаллаган ижтимоий позицияси унинг ижтимоий ролини
ташкил этади. Ижтимоий рол эса коммуникантлар нутқ услубининг қай биридан ва
қай тарзда фойдаланишини бевосита белгилаб, уларнинг мулоқот хулқи
даражасини кўрсатиб беради.[2,18-19] Демак, нутқ эгаларининг ижтимоийлик
белгиси уларнинг нутқи орқали билиниб туради, шу билан бирга, уларнинг қандай
мулоқот хулқига эга эканини ҳам кўрсатиб туради.
Тил эгаларининг ижтимоийлик белгиси кенг қамровли бўлгани боис, бу
белгига кўра лисоний шахс типлари ҳам ранг-баранг ва ички турларга эга. Бу белги
асосида лисоний шахсларнинг қуйидаги типларини фарқлаш мумкин: раҳбар
лисоний шахси, ўқитувчи лисоний шахси, сиёсатчи лисоний шахси, ҳуқуқшунос
лисоний шахси, ходим лисоний шахси, ота лисоний шахси, она лисоний шахси
кабилар.
Характерли жиҳати шундаки, нутқ эгаларининг ижтимоий роли маълум
вазиятларда ўзгариши мумкин. Масалан, раҳбар уйда ота, котиба қиз ролини
бажариши мумкин. Бундай ҳолатларда лисоний шахснинг нутқида
айрим
ўзгаришлар рўй берса-да, ижтимоий муҳитдаги касб-корига хос баъзи нутқий
қўлланишлар учраб туради. Қ.Расулов бу ҳақда фикр юритар экан, қуйидагиларни
ёзади: “ҳар бир коммуникантнинг ижтимоий роли, юқорида айтиб ўтганимиздек,
жинси, ёши, оиладаги ўрни ва ижтимоий мавқеи, касби асосида юзага келар экан,
улар ишдан ташқари ҳолатларда турли тоифадаги кишилар билан ҳам
коммуникатив муносабатда бўлиши табиий ҳол. Масалан: социум хизматчи,
бошлиқ, эркак, оилада эр (ота) ва ҳоказо бўлиши мумкин. Бу социум ишдан
ташқари ҳолларда, яъни жамоат транспортида – йўловчи, савдо растасида –
харидор, врач қабулида – мижоз (бемор) ва ҳоказо сифатида бошқа тоифадаги
социум билан мулоқотга киришиши мумкин. Социумнинг бундай ҳолатларда,
яъни кундалик ҳаётида ишдан ташқари коммуникатив вазиятлардаги нутқий образи

(мулоқот хулқи)нинг ўзгариши кузатилса-да, нутқининг касбига хос (мулоқот
хулқининг) баъзи параметрлари сақланиб қолади”.[2,18-19]
Тил эгаларининг ёши ҳам уларнинг нутқига жиддий таъсир кўрсата олади.
Айниқса, кичик ёшдаги болаларнинг нутқи уларга хос махсус лексика, окказионал
лексик, синтактик бирликларга бойлиги билан ажралиб туради. Боланинг нутқи
бевосита эгасининг ёшига ишора қилиб туради. Бу ҳақда фикр юритар экан,
М.Қурбонова қуйидагиларни баён қилган: “Болаларнинг мулоқот жараёнида қандай
нутқий акт турини танлаши уларнинг психологик ҳолати, айниқса, ёш хусусиятлари
билан боғлиқ ҳолда амалга ошади. Масалан, мактабгача ёшдаги болалар кўпроқ
сўроқни ифода этувчи нутқий акт шаклларидан фойдаланадилар. Бу ҳолат уларнинг
ташқи оламни билишга ўта қизиқувчанликлари билан боғлиқ. Хусусан, уч ёшли
болаларда нутқий мулоқотнинг асосий қисми сўроқ актларидан ташкил
топади”.[4,25]
Худди шундай, катта ёшдаги буви, боболаримиз нутқи орқали ҳам уларнинг
катта ёш эгалари эканликларини тахмин қилиш мушкул эмас. Нутқ жараёнида тил
эгаларининг ёш хусусияти билан боғлиқ ҳолда махсус бирликларнинг танланиши
ҳам тилга шахснинг ёш хусусиятлари таъсир кўрсатишини асослайди.
Тил эгаси ёш хусусиятининг нутқда реаллашуви асосида лисоний шахс
типларининг қуйидаги турларини фарқлаш мумкин: болалар нутқига хос лисоний
шахс типи, катталар нутқига хос лисоний шахс типи каби. Болалар нутқига хос
лисоний шахс типларини ўз навбатида яна ички турларга ажратиш мумкин: кичик
ёшдаги болалар нутқига хос лисоний шахс типи, катта ёшдаги болалар нутқига хос
лисоний шахс типи, ўсмирлар нутқига хос лисоний шахс типи кабилар. Худди
шундай, катталар нутқига хос лисоний шахс типларини ҳам ички турларга ажратса
бўлади: ёшлар нутқига хос лисоний шахс типи, ўрта ёшдагилар нутқига хос лисоний
шахс типи, кексалар нутқига хос лисоний шахс типи каби.
Гендер белгисига кўра лисоний шахс типлари нутқ эгаларининг биологик
жинси асосида фарқланади. Бу белгига кўра лисоний шахснинг қуйидаги типларини
ажратиш мумкин: аёллар нутқига хос лисоний шахс типи, эркаклар нутқига хос
лисоний шахс типи каби. Шунингдек, шахснинг гендер ва ёш белгиси асосида ҳам
лисоний шахс типларини ажратиш мумкин: кампирлар нутқига хос лисоний шахс
типи, чоллар нутқига хос лисоний шахс типи, қизлар нутқига хос лисоний шахс
типи, йигитлар нутқига хос лисоний шахс типи каби.
Лисоний шахс типлари шахсларнинг миллатига кўра ҳам белгиланади. Бу
белгига кўра лисоний шахснинг қуйидаги типларини ажратиш мумкин: ўзбек
миллатига хос лисоний шахс типи, қозоқ миллатига хос лисоний шахс типи, рус
миллатига хос лисоний шахс типи каби.
Худди шундай, нутқ эгасининг қайси тил вакили эканлигига кўра ҳам
лисоний шахс типлари фарқланади: ўзбек тили эгасига хос лисоний шахс типи, рус
тили эгасига хос лисоний шахс типи, инглиз тили эгасига хос лисоний шахс типи
каби.

Лисоний шахс типларини нутқ эгасининг диалектал белгисига кўра ҳам
фарқлаш мумкин: Тошкент шевасига хос лисоний шахс типи, Андижон шевасига
хос лисоний шахс типи каби.
Индивидуал лисоний шахс типи якка шахсларнинг нутқи асосида белгиланса,
жамоа нутқи асосида жамоани акс эттирувчи лисоний шахс типлари ажратилади.
Хуллас, лисоний шахс нутқ эгаларининг шахсий сифатлари асосида типларга
ажратилади.

